
GOUVÈNÈ CUOMO ANONSE LANSMAN PWOJÈ KONSEPSYON-KONSTRIKSYON MODÈN $30,5 MILYON 

POU AMELYORE ROUTE 347 NAN SMITHTOWN  

Pi Gwo Pwojè Konsepsyon-Konstriksyon nan domèn Transpò sou Long Island Pral Diminye Anbouteyaj, 

Fè NY Route 347 vin pi Vèt epi Kreye Djòb Lokal  

 

Gouvènè Andrew M. Cuomo te anonse jodi a konstriksyon pral kòmanse lòt semèn sou yon pwojè 30,5 

milyon Depatman Transpò Eta New York (New York State Department of Transportation,NYSDOT) pou 

pote amelyorasyon nan sekirite ak deplasman sou aks Route 347 la nan vil Smithtown, Konte Suffolk. 

Pwojè a se dezyèm nan yon seri pwojè aks Route 347 ki planifye pou amelyore sekirite chofè machin, 

siklis ak pyeton epi pou diminye reta nan vwayaj grasa transfòmasyon NY Route 347 pou l vin yon boulva 

modifye ak espas vèt nan banlye sou yon longè 15 mil atravè Smithtown, Islip, ak Brookhaven. Pwochen 

pwojè Route 347 sa, ant NY Route 111 ak Mount Pleasant Road, se pi gwo pwojè konsepsyon-

konstriksyon nan domèn transpò sou Long Island.  

“Pwojè inovatè sa rantre nan kad travay nou pou ranfòse enfrastrikti ak wout nan tout eta a,” te deklare 

Gouvènè Cuomo. “Antanke pi gwo pwojè konsepsyon-konstriksyon nan domèn transpò sou Long Island, 

li pral sipòte plizyè santenn djòb lokal epitou amelyore sekirite ak diminye trafik pou 71.000 chofè kap 

itilize Route 347 chak jou. Anplis, nan kad inisyativ Chofè Dabò nou an, konstriksyon k ap kòmanse lòt 

semen pral pwogrese nan yon fason ki bay chofè mwens traka posib pandan travay la ap fèt ak efikasite 

ak rapidite pou kontribiyab nou yo.”  

Manm Komisyon NYSDOT Joan McDonald te di konsa, “Mete plant vèt sou NY Route 347 ap kontinye ak 

plis kreyativite ak metòd modèn menm grasa Gouvènè Cuomo ak angajman otorite piblik, gwoup 

kominotè, rezidan ak biznis no yo. Pwochen pwojè Route 347 sa konbine chanjman pou pwoteje 

anviwonman zòn nou an ak dlo nou yo pandan l ap amelyore sekirite chofè epi bay bèl enstalasyon pou 

ankouraje moun mache ak woule bisiklèt.”  

Men karakteristik pwojè amelyorasyon sekirite, deplasman ak anviwonman NY Route 347 la:  

 

• Yon twazyèm vwa sikilasyon kontini nan toulede direksyon ant NY Route 111 ak Mt. Pleasant 

Road; 

• Yon chemen apa pou bisiklèt ak pyeton pataje sou bò sid la;  

• Arè bis pou moun kap pran transpò piblik ak ekleraj solè nan nouvo abri bis;  

• Vwa sikilasyon etwa pou diminye vitès ak yon pi piti limit vitès 45mph; 

• Pasaj pyeton ki gen byen vizib ak taymè arebou pou pyeton;  

Yo pral enstale tèplan santral sielve, baryè sonò, ekleraj lari solè ak siyalizasyon woutye LED.  

Lè li konstwi nan lane 1950 NY 347 te prevwa pou sèvi kòm yon wout pou livrezon fèm, li evolye ak 

eksplozyon devlopman banlye a pou l vinn yon aks Lès-Lwès enpòtan. Nan lane 1969, yon mwayèn 

48.000 machin itilize wout sa chak jou, alòske jounen jodi a apeprè 71.000 machin itilize wout la chak 

jou. Vizyon planifye pou tout aks NY Route 347 la gen ladan l tèm inifikatè “Soti nan Pak ale nan Pò ak 

Waf” pou mete ansanm anpil atou ak destinasyon lokal tankou Blydenburgh County Park ak Port 

Jefferson Harbor.  

Congressman Tim Bishop te di konsa, “Mwen fyè dèske mwen te ede jwenn finansman federal pou mete 

plis sekirite, efikasite ak bèbèl sou Route 347 la pou plizyè milye chofè kap pase sou li chak jou yo. Mete 

moun Long Island nan travay konstriksyon espas vèt modèn ki pi byen akomode siklis ak pyeton se yon 

viktwa pou kominote a.”  

Senatè Eta New York John Flanagan te di konsa, “Efò san rete pou amelyore Route 347 nan yon mannyè 

pi entelijan ak pi efikas pral nan benefis tout aspè kominote nou an. Pwojè a pral ede chofè machin nou 

yo vwayaje pi fasilman nan zòn lan epi sa pral ede tou biznis lokal nou yo rale kliyan. Dèske li pral 

antreprann transfòmasyon sa nan yon mannyè ki bon pou anviwonman, pwojè sa pral ede kominote nan 

zòn lan pandan ane k ap vini yo. Se sètènman yon bagay rejyon nou an bezwen epi m ap tann 

reyalizasyon li.” 

 

Manm Asanble Michael Fitzpatrick te di konsa, “Dèske mwen grandi nan Hauppauge ki jis a akote Route 

347, mwen temwen chanjman ki genyen nan vokasyon ansyen Wout Fèm sa ofiamezi li tap tounen yon 

vwa piblik enpòtan paske polilasyon Smithtown ak rejyon lès Long Island te grosi. Mwen apresye 

kontribisyon Gouvènè Cuomo nan nouvo jan DOT ap reflechi a epi mwen remèsye li pou konsèy li nan 

pwojè sa pou l byen reyalize. Non sèlman Route 347 pral fè sikilasyon an woule pi fasilman, men 

anbelisman wout la ak atansyon yo bay pyeton ak siklis se yon amelyorasyon yo tap tann.”  

 

Sipèvizè Smithtown Patrick Vecchio te di konsa, “Se yon trè bon nouvèl. Rekonstriksyon pral gen yon 

gwo enpak pozitif sou sikilasyon direksyon lwès-lès sou Rte. 347.”  

Direktè Egzekitif Long Island Contractors’ Association (LICA) Marc Herbst te di konsa, “LICA kontan wè 

Eta a ap itilize yon apwòch Konsepsyon-Konstriksyon nan pwojè NY Route 347 ki pral lanse a. Nou te 

plede pandan lontan pou kontra konsepsyon-konstriksyon, epi n ap tann pou wè finisyon pwojè sa paske 

demonstrasyon kou ak efikasite ajanda apwòch sa pral nan benefis kominote ak kontribiyab nou yo 

anplis sekirite, mobilite ak amelyorasyon anviwonman ki entegre nan konsepsyon an.”  

Eric Alexander, Direktè Egzekitif, Vision Long Island, te di konsa, “Wout 347 Greenway a se yon bon 

egzanp yon pwojè ki konsevwa ak sa ki soti nan kominote lokal la epi ak meyè pratik konsepsyon. 

Ayibobo pou NYSDOT dèske li finanse yon plan k ap amelyore sekirite, transpò altènatif, espas vèt eki ap 

bay moun Long Island djòb.” 

“Pwojè Route 347 la sot lwen antanke rezilta yon kolaborasyon solid ant NYSDOT, militan ak pati 

konsènen nan kominote yo,” te deklare Ryan Lynch, Direktè Adjwen Tri-State Transportation Campaign. 

“Pwojè aktyèl la balanse bezwen sekirite pyeton, siklis, ak itilizatè transpò piblik sou aks la epi reponn pi 

fasilman ak preferans mobilite kap change nan 21yèm syèk la.”  

Yo chwazi Posillico Civil, Inc. atravè metòd apwovizyonman meyè Kalite-Pri an, ki evalye apèl dòf ki baze 

sou kou ak yon ansanm kritè valè, tankou kapasite teknik fim lan pou l egzekite travay la.  

Antanke yon pati nan inisyativ Chofè Dabò Gouvènè a, plan pwojè a pase atravè yon analiz alaloup pou 

asire konstriksyon pral gen mwens enpak posib sou vwayajè. Chofè Dabò mande pou pwojè wout ak pon 

konstriksyon kapital evalye pou asire travay la planifye pou minimize enpak sou itilizatè otowout. 

Pandan pwojè sa, aksè pou rantre nan biznis pral rete pandan konstriksyon, epi pi fò aktivite 

konstriksyon ki mande fèmti vwa sikilasyon pral fèt pandan lannwit.  

Konstriksyon pwograme pou l fini gwo zèv yo ak espas vèt ka ouvri nèt pou machin ak pyeton nan fen 

ane 2014.  

Pou jwenn enfòmasyon sou vwayaj antan reyèl, pasaje machin dwe rele 511 ouben alse sou 

www.511NY.org, sous enfòmasyon sou vwayaj ak sikilasyon ofisyèl Eta New York. Pasaje machin dwe 

tou jwenn enfòmasyon sou vwayaj nan kamera INFORM Transportation Management Centers sou 

www.INFORMNY.com ak sou aparèy kominikasyon ki nan men yo sou www.INFORMNY.mobi .  

Sitwèb pwojè a, www.NY347.org, founi enfòmasyon detaye sou pwojè a, san bliye yon lyen sou FEIS ak 

plan pwojè yo.  

